
VIII.





IBOENJA HOAIJ-WAN.






„Dari tengari goea liat loe poenja roepa boleh koesoet sekali, Hoaij-wan; apa kongsie dapet roegi besar?“

„Kaloe owee tjeritain tentoe 'na toeroet-toeroetan djengkel; habis 'na tentoe engga bisa bantoe satoe apa; djadi engga goena, boekan? Sekarang kita lagi adepin nasi, biar kita makan dengen senang, trima redjeki jang Toean Allah kasi sama kita. "Na pendeknja traoesa djengkel; segala berat-enteng owee nanti pikoel sendiri.“

„Ija loe kata begitoe, tapi goea jang djadi orang toewa mana boleh enak, kaloe liat anak masoek-kaloear moekanja letjak. Nanti kaloe loe soeda lebi toewa, loe djoega nanti rasain, bagimana engga enaknja orang djadi orang toewa.“

„Na bolehnja soeka bikin kesal diri sendiri. Pendeknja inget begini sadja: kaloe ada perkara jang boleh djadi tjilaka, masa owee nanti tinggal diam, engga tjeritain sama 'na dan minta 'na bantoe pikiran. Kaloe perkara jang owee engga seboet-seboet na boleh pikir sadja, itoe perkara tentoe ketjil, jang owee koewat tanggoeng sendiri.“

„Apa loe dapet tjektjok sama orang?“

„Ah, engga.“

„Engga habis loe kanapa ini satoe hari bolehnja letjak sekali kaliatannja ?“

